
Broj: 11-07-6-1129-5/26
Sarajevo, 29.04.2026. godine				
	
	Prvostepena disciplinska komisija Visokog sudskog i tužilačkog vijeća Bosne i Hercegovine, u sastavu: sudija Draženko Lugonja, kao predsjedavajući Komisije, sudija Aleksandra Obradović i sutkinja Sanela Gorušanović-Butigan, kao članice Komisije, odlučujući u predmetu razmatranja Sporazuma o zajedničkoj saglasnosti o utvrđivanju disciplinske odgovornosti, broj: UDT DD 014826 26 od 10.04.2026. godine, zaključenog između Ureda disciplinskog tužioca i tužene D. K. M. sutkinje Osnovnog suda u ... na osnovu člana 60. stav 3. a u vezi sa članom 69. stav 4. Zakona o Visokom sudskom i tužilačkom vijeću Bosne i Hercegovine („Službeni glasnik BiH”, br.: 25/04, 93/05, 48/07, 15/08, 63/23 i 9/24) i člana 96. Poslovnika Visokog sudskog i tužilačkog vijeća Bosne i Hercegovine („Službeni glasnik BiH“, broj: 55/13, 96/13, 46/14, 61/14, 78/14, 27/15, 46/15, 93/16, 48/17, 88/17, 41/18, 64/18, 12/21, 26/21, 35/21, 68/21, 1/22, 26/23, 83/23, 9/24, 27/24, 72/24 i 79/25), na sjednici održanoj dana 29.04.2026. godine, van ročišta donijela je slijedeću:

O D L U K U

	Prihvata se u cjelini Sporazum o zajedničkoj saglasnosti o utvrđivanju disciplinske odgovornosti, broj: UDT DD 014826 26 od 10.04.2026. godine, zaključenog između Ureda disciplinskog tužioca i tužene D. K. M. sutkinje Osnovnog suda u ... pa se utvrđuje da je tužena D. K. M.

O d g o v o r n a

	Što je,

1. postupajući u predmetu Osnovnog suda u ... broj 71 0 P 436062 24 Mo dana 20.09.2024. godine, donijela rješenje kojim se usvaja zahtjev i određuje sudska mjera obezbjeđenja sa privremenom mjerom, te nakon što je dana 25.09.2024. godine, dostavljen odgovor protivnika predlagača, te dana 05.11.2024., 27.11.2024. godine, a zatim i dana 03.12.2024. godine, održano ročišta za određivanje mjere osiguranja, nije poduzela niti jednu radnju u predmetu, niti odlučila o navedenoj mjeri osiguranja zaključno sa danom 09.02.2026. godine,[footnoteRef:1] dakle u periodu od najmanje jedne godine i dva mjeseca, [1:  izvršen uvid u predmet putem CMS] 

2. dana 24.11.2022. godine, u predmetu Osnovnog suda u ... broj 71 0 P 345568 21 P zaključila glavnu raspravu i odredila donošenje odluke u zakonom propisanom roku, te predmet dana 30.11.2024. godine, iskazala završenim odlukom u meritumu, iako do  dana 12.02.2026. godine, nije izradila pismeni otpravak presude, dakle u periodu od najmanje tri godine i jednog mjeseca, te iako je u predmetu dana 23.05.2025. godine, doneseno i rješenje predsjednice suda broj 71 0 Zup 441376 24 Zup kojim se usvaja zahtjev za ubrzanje postupka i određuje rok od jednog mjeseca za preduzimanje svih radnji za okončanje postupka, 
3. dana 27.09.2022. godine, u predmetu Osnovnog suda u ... broj 71 0 Mal 349503 21 Mal zaključila glavnu raspravu i odredila donošenje odluke u zakonom propisanom roku, te predmet iskazala završenim odlukom u meritumu dana 31.12.2024. godine, iako do 12.02.2026. godine, tužena nije izradila pismeni otpravak presude, dakle u periodu od najmanje tri godine i tri mjeseca, te iako je dana 23.05.2025. godine, doneseno rješenje kojim se usvaja zahtjev za ubrzanje postupka i određuje rok od jednog mjeseca za poduzimanje radnji, 
4. dana 10.02.2025. godine, u predmetu Osnovnog suda u ...broj 71 0 P 357526 21 P zaključila glavnu raspravu i donijela rješenje da će odluka u navedenoj pravnoj stvari biti donesena u zakonskom roku, te do 12.02.2026. godine[footnoteRef:2], nije izradila pismeni otpravak presude, dakle u periodu od najmanje deset mjeseci,  [2:  izvršen uvid u predmet putem CMS] 

5. dana 16.05.2023. godine, predmet Osnovnog suda u ... broj 71 0 P 208284 22 P 4 vraćen je sa Vrhovnog suda Republike Srpske, nakon što je taj sud rješenjem odbacio reviziju, te u istom predmetu tužena  nije poduzela niti jednu radnju do dana 12.02.2026. godine, 
6. dana 26.02.2019. godine, donijela rješenje o prekidu postupka u predmetu Osnovnog suda u ... broj 71 0 P 230680 16 P, te u istom nije poduzela niti jednu radnju do 12.02.2026. godine, iako je nastavak postupka tražen dopisom od 02.03.2019. godine, dakle u periodu od najmanje šest godina i jedanaest mjeseci, iako je u istom predmetu dana 26.05.2025. godine, doneseno i rješenje kojim se usvaja zahtjev za ubrzanje postupak, po kojem u ostavljenom roku od jednog mjeseca nije postupila, odnosno sve do 12.02.2026. godine. 
	Dakle, 
	tužena je pod tačkom 1., iako svjesna obaveze hitnog postupanja u predmetima mjere osiguranja, nije poduzimala radnje za vrijeme od najmanje jedne godine i dva mjeseca, dok je pod tačkom 2., 3., iskazala predmete završenim suprotno članovima 7. i 8. Pravilnika o orijentacionim mjerilima za rad sudija i stručnih saradnika u sudovima u Bosni i Hercegovini, kojim je propisano da se završenim predmetom, uz pojedine izuzetke, smatra svaki predmet za koji je izdata naredba za dostavu pismenog otpravka odluke suda strankama u postupku, te postupila suprotno Pravilniku o sistemu za automatsko upravljanje predmetima u sudovima (CMS) i osnovnim principima za rad sudova, te pored navedenog u predmetima, uključujući i predmet pod tačkom 4. kasnila u donošenju i pismenoj izradi presuda, iako je morala biti svjesna stanja spisa i rokova propisanih članom 184. Zakona o parničnom postupku Republike Srpske, a kojim je propisano da će sud donijeti presudu i izraditi pismeni otpravak presude u roku od 30 dana od dana zaključenja glavne rasprave, te postupajući u predmetima pod tačkom 5. i 6. kasnila u provođenju procesnih radnji na način da u periodu dužem od dvije godine nije zakazala ročište u ponovnom postupku, niti je nakon prekida postupka isti nastavila u periodu od najmanje 6 godina i jedanaest mjeseci, 
	Čime je, 
	postupajući na ovakav način počinila disciplinski prekršaj  iz člana 56. stav (1) tačka d. Zakona o VSTV-u BiH[footnoteRef:3] „neopravdano kašnjenje u izradi odluke ili procesnim radnjama“. [3:  Službeni glasnik Bosne i Hercegovine, broj 63/23 i 9/24] 


	pa se tuženoj u skladu sa članom 58. stav (1) tačka c) i 59. Zakona o VSTV-u BiH izriče: 

DISCIPLINSKA MJERA
Smanjenje plaće za deset posto (10%) na period od tri (3) mjeseca


O b r a z l o ž e nj e

	Ured disciplinskog tužioca Visokog sudskog i tužilačkog vijeća Bosne i Hercegovine (u daljem tekstu: Ured disciplinskog tužioca, UDT) je 06.03.2026. godine, podnio disciplinsku tužbu, broj: UDT DD 014826 26 protiv tužene D. K. M. sutkinje Osnovnog suda u ... zbog disciplinskog prekršaja iz člana 56. stav (1) tačka d. Zakona o VSTV-u BiH[footnoteRef:4] „neopravdano kašnjenje u izradi odluke ili procesnim radnjama“. [4:  Službeni glasnik Bosne i Hercegovine, broj 63/23 i 9/24] 

	
[bookmark: _GoBack]	U toku disciplinskog postupka, Ured disciplinskog tužioca je 10.04.2026. godine, podnio Prvostepenoj disciplinskoj komisiji, Sporazum o zajedničkoj saglasnosti o utvrđivanju disciplinske odgovornosti (u daljem tekstu: Sporazum), zaključen 06.04.2026. godine, između Ureda disciplinskog tužioca i tužene D. K. M. sutkinje Osnovnog suda u ....

	Navedenim sporazumom, tužena je dobrovoljno prihvatila odgovornost za disciplinski prekršaj iz člana 56. stav (1) tačka d. Zakona o VSTV-u BiH, počinjen na način opisan u disciplinskoj tužbi, broj: UDT DD 014826 26 od 06.03.2026. godine, kao i u izreci ove odluke.

	U pogledu disciplinske mjere stranke su se usaglasile da se tuženoj, u skladu sa čl. 58. i 59. Zakona o VSTV-u BiH, izrekne disciplinska mjera iz člana 58. stav 1. tač. (c) Zakona o VSTV-u BiH i to Smanjenje plaće za deset posto (10%) na period od tri (3) mjeseca.

	Prilikom predlaganja disciplinske mjere stranke su rukovodeći se principom proporcionalnosti iz člana 59. Zakona o Vijeću, te uzimajući u obzir kriterije propisana Smjernicama, cijenile broj i težinu učinjenog disciplinskog prekršaja i njegove posljedice, stepen odgovornosti, dosadašnji rad i ponašanje tužene, te okolnosti pod kojima je disciplinski prekršaj počinjen. 

	U odnosu na olakšavajuće okolnosti na strani tužene cijenjena je činjenica da je tužena sudija sa dugogodišnjim radnim iskustvom, da je kroz dosadašnje rezultate rada iskazala visok stepen stručnosti i posvećenosti, da je u vrijeme počinjenja disciplinskog prekršaja plan rješavanja starih predmeta za 2025 godinu ispunjen u iznosu od 70,92 %, u 2024 godini u iznosu od 70,00%, te da je u periodu počinjenja disciplinskog prekršaja riješila 721 predmeta. Također, cijenjeno je iskazano žaljenje tužene zbog propusta u postupanju, te da je u toku istrage i nakon pokretanja disciplinskog postupka u potpunosti i iskreno sarađivala sa Uredom, a što se manifestuje i u vidu demonstriranje volje za zaključenje sporazuma.

	Kao posebne olakšavajuće okolnosti strane cijene teške porodične prilike tužene i to specifičnost potreba zbog zdravstvenog stanja maloljetnog djeteta i njegove inkluzije u životnim i nastavnim procesima, te posebne finansijske izdatke s tim u vezi, a zbog kojih posebnih obaveza je tuženoj po preporuci ljekara odobren i rad sa pola radnog vremena u periodu od 01.11.2022. godine do 01.11.2024. godine, dakle tužena je radila sa radnim vremenom od četiri sata prema odobrenju predsjednice suda.

	Od otežavajućih okolnosti na strani tužene cijenjena je okolnost da je tužena ranije disciplinski odgovarala, te da je usljed navedenih propusta tužene prolongirano trajanja. Ured nije našao posebno otežavajuće okolnosti. 

	Stanke su saglasne da je tužena disciplinski prekršaj počinila iz svjesnog nehata.

	Stoga, stranke smatraju da su ispunjeni uslovi za izricanje predložene disciplinske mjere, imajući u vidu sve okolnosti propisane članom 1. tačke A) i B) Smjernica, te raniju disciplinsku praksu u sličnim slučajevima, kao i da se svrha kažnjavanja odnosno ostvarivanje i specijalne i generalne prevencije može u cijelosti i svrsishodnije postići predloženom disciplinskom mjerom. 

	Razmatrajući podneseni prijedlog sporazuma, Prvostepena disciplinska komisija nalazi da je navedeni Sporazum zaključen u skladu sa odredbom člana 69. stav 1. Zakona o VSTV-u BiH. 
	
	Iz Sporazuma nesumnjivo proističe da je između stranaka u disciplinskom postupku postignuta saglasnost o utvrđivanju disciplinske odgovornosti tužene za počinjeni disciplinski prekršaj kako je to navedeno u izreci ove odluke, kao i saglasnost u pogledu disciplinske mjere koja se ima izreći.

	Cijeneći naprijed navedene okolnosti ova komisija smatra da je navedena disciplinska mjera Smanjenje plaće za deset posto (10%) na period od tri (3) mjeseca adekvatna počinjenom disciplinskom prekršaju, kao i da je u skladu sa Smjernicama, da je dat odgovarajući značaj otežavajućim i olakšavajućim okolnostima, te da se ovakvom mjerom ostvaruje primarna svrha utvrđivanja disciplinske odgovornosti, odnosno održavanje najviših profesionalnih standarda i zaštita interesa javnosti, pravosudnih institucija i pravosudnog sistema, kao i da će se ovakvom mjerom  postići svrha kažnjavanja, kako specijalne tako i generalne prevencije. Također, cijenjena je i dosadašnja disciplinska praksa VSTV-a BiH u pogledu izrečenih disciplinskih mjera u sličnim situacijama.   

	Komisija je prilikom razmatranja Sporazuma uzela u obzir navedene povrede Zakona o VSTV-u BiH, te je imajući u vidu sve iznesene razloge, odlučila kao u izreci ove odluke.


POUKA: Protiv ove odluke nije dozvoljena žalba.

Predsjedavajući Prvostepene
disciplinske komisije
SUDIJA

    MP

Draženko Lugonja

